
Səfir Morninqstar:  Təşəkkür edirəm. Burada olmağımdan məmnunam. Bu gün 
sizin hamınızı burada görmək çox xoşdur. Bildiyiniz kimi mən bu gün Azad Fikir 
Universitetinin binasına gəlməyi və sizlərlə orada görüşməyi planlaşdırırdım, lakin 
dünən axşam AFU-in binası dövlət orqanları tərəfindən bağlandıqdan sonra biz 
təşkilatçılarla danışdıq və qərara alındı ki, tədbirimizi burada keçirək. Binanın 
bağlanması haqqında bir qədər sonra daha ətraflı danışacağam. Son anda baş 
vermiş bu dəyişikliyə baxmayaraq bu gün burada olduğunuza görə sizə təşəkkür 
edirəm.           
 
Bildirmək istərdim ki, fəal və kritik düşüncəli gənclərdən ibarət olan bu istedadlı 
qrupun qarşısında çıxış etmək mənim üçün böyük şərəfdir və mən bunu 
səmimiyyətlə bildirirəm.   
 
Bir neçə ildir ki, ABŞ hökuməti və digər beynəlxalq donorlar Azad Fikir 
Universitetinin təmin etdiyi qeyri-rəsmi təhsil mühitini dəstəkləyirlər. Bəlkə də 
bəzilərinizin bu haqda məlumatı yoxdur, lakin Birləşmiş Ştatların ATƏT-dəki 
Missiyası İnternetdə İfadə Azadlığı üzrə ilk Diplomatik Mükafatını 2010-cu ildə 
AFU-nə təqdim etmişdir. Azad Fikir Universiteti İnternetdən, xüsusilə də yeni 
informasiya mühitindən əhəmiyyətli, davamlı və innovativ məqsədlər üçün istifadə 
etdiyinə, eləcə də demokratik islahatlar, vətəndaş cəmiyyəti, müstəqil media, insan 
haqları və qanunun aliliyi kimi ATƏT-in əsas bəşəri prinsiplərini dəstəklədiyinə 
görə bu mükafata layiq görülmüşdür. Həmin vaxt biz AFU-in tərəfdaşı 
olmağımızla fəxr etdiyimizi bildirmişdik və bu gün də bu belədir.  
 
Ötən ilin avqust ayının sonunda səfir kimi fəaliyyətə başladığım vaxtdan bəri sizin 
haqqınızda məlumatlar əldə edirəm. Biz çox vaxt amerikalı natiqlərin Azad Fikir 
Universitetində çıxışlarını təşkil edirik, çünki burada mənalı və cəlbedici 
müzakirələr üçün çox gözəl mühit vardır – dünyanın hər bir yerində fəaliyyət 
göstərən hər bir yaxşı universitetin kampusunda olduğu kimi. Həmin kampuslarda 

olduğu kimi AFU tərəfindən təşkil olunan müzakirələrdə də müxtəlif sahələrdən 
fərqli siyasi baxışlara malik olan insanlar iştirak etmişlər. Hər bir kəsin fikrini 
dinləmək niyyətinin olması, məhz bu, “azad fikrin” formalaşmasıdır.      
  
İcazənizlə ABŞ-Azərbaycan əlaqələri haqqında qısaca olaraq qeyd edim və bundan 
sonra mən sizi dinləmək istəyirəm və hesab edirəm ki, sizin düşüncələriniz daha 
önəmlidir.   
 
Mən dəfələrlə bildirmişəm ki, bizim Azərbaycanla olan ikitərəfli əlaqələrimizin üç 
sütunu vardır və bu özündə geniş miqyaslı əməkdaşlığı əhatə edir. Sütunlardan biri 
regional təhlükəsizlikdir, bura Dağlıq Qarabağ münaqişəsinin sülh yolu ilə həlli 
istiqamətində Minsk qrupunun həmsədri kimi Birləşmiş Ştatların oynadığı rol 
daxildir. Terrorçuluğa qaşı mübarizə, eləcə də Azərbaycanın Əfqanıstanda və digər 
qlobal təhlükəsizlik fəaliyyətlərinə verdiyi töhfə, bu regional təhlükəsizlik 
sütununun bir hissəsidir.      
 
İkinci sütun enerji təhlükəsizliyi və iqtisadiyyatın hərtərəfli inkişafıdır.  
 
Üçüncüsü və həlledici əhəmiyyət kəsb edən demokratik və iqtisadi islahatlardır.  
 
Mən üçüncü deyəndə bu o demək deyildir ki, əhəmiyyətinə görə üçüncü yerdə 
durur. Bu sütunların hər hansı xüsusi ardıcıllığı yoxdur. Əslində bu sahələrin hər 
birində baş verən tərəqqi, digərində baş verən tərəqqidən asılıdır. Biz tam əminik 
ki, regional təhlükəsizlik, enerji təhlükəsizliyi və iqtisadi inkişafı dəstəkləməyin ən 
yaxşı yolu güclü demokratiyanın inkişafının dəstəklənməsindən asılıdır.    
 
Azərbaycanın uzun-müddətli sabitliyini ən yaxşı formada davamlı demokratik 
islahatlar, ideyalar haqqında danışmaq imkanı olan sizin kimi insanların köməyi 
ilə, bu ideyalar və daha yaxşı gələcək istiqamətində açıq şəkildə çalışmaqla təmin 
etmək olar. Biz, hökuməti vətəndaşların insan hüquqlarına hörmət etməyə, 
müstəqil medianın fəaliyyəti üçün məkanı təmin etməyə, azad və ədalətli seçkilərin 
keçirilməsi üçün lazım olan tədbirləri həyata keçirməyə inandırmağa davam edirik.      
 
Mən Azərbaycanın dostuyam və 1991-ci ildə müstəqilliyini bərpa etdikdən sonra 
əldə olunan nailiyyətlər məni valeh edir – həqiqətən də mən çox sevinirəm. Mən 
1995-ci ildən bəri bura səfər edirəm. Baş verən dəyişikliklərdən xəbərim var və 



 3 

bunların şahidi olmuşam və 1995-ci ildən bəri bu ölkədə inkişaf baş vermişdir. 
Əminəm ki, Azərbaycan, sizin köməyinizlə özünün böyük demokratik və iqtisadi 
potensialına nail ola bilər, lakin bu yalnız o halda baş verə bilər ki, hökumət dinc 
şəkildə etiraz etmək hüquqlarına hörmət etsin, qanunun aliliyini təmin etsin və 
əsaslandırılmış ictimai narazılıqları aradan qaldırmaq üçün vətəndaşlarla həqiqi 
dialoqda iştirak etsin.     
 
Bu il baş verən etirazlara qarşı hökumətin reaksiyası, o cümlədən etirazlarda və 
vətəndaş cəmiyyəti hərəkatlarında, eləcə də sizin təşkilatınızda fəal iştirak edən 
gənclərin həbsi və dindirilməsi məni çox narahat edir. Əminəm ki, burada iştirak 
edənlərin arasında da saxlanılan və dindirilməyə cəlb olunanlar vardır. Beynəlxalq 
səviyyədə qəbul olunmuş qanunlara zidd olaraq ötən ay üç nəfər fəalın televiziya 
vasitəsilə etirafının yayılması məni dəhşətə gətirdi. Ötən axşam dövlət orqanları 
tərəfindən sizin binanızın bağlanması xəbərini eşitmək məni xüsusilə məyus etdi.      
 
Mən sizin nə etdiyinizi bilirəm. Bizim sizi nə qədər çox dəstəklədiyimizi də 
bilirəm. Bilirəm ki, sizin etdikləriniz Azərbaycan üçün çox faydalıdır. Hesab 
edirəm ki, demokratik hökumətlərin özlərinin fundamental möhkəmliyini təmin 
etmələri üçün ən yaxşı və ən effektiv yol dinc etirazlara hörmət etmək, müstəqil və 
şəffaf məhkəmələrin fəaliyyəti, sizin əsaslı narazılıqlarınızı aradan qaldırmaq üçün 
hökumətin vətəndaşlarla, xüsusilə də gənc vətəndaşlarla olan münasibətidir.   
 
Mən eyni zamanda Milli Demokratiya İnstitutuna – MDİ – olan media hücumlarını 
və hökumətin apardığı araşdırmanı narahatlıqla izləyirəm. Mən MDİ və onun 
Azərbaycandakı fəaliyyətini birmənalı şəkildə dəstəklədiyimizi bir daha təkrar 
etmək istəyirəm. MDİ və əsas maliyyələşmə mənbəyi olan Birləşmiş Ştatlar 
hökumətinin bu təşkilat vasitəsilə Azərbaycanda sabitliyi pozmağa cəhd 
göstərməsi barədə səsləndirilən böhtanların heç bir əsası yoxdur. MDİ fəaliyyət 
göstərdiyi hər bir ölkədə vicdanlı şəkildə bitərəf mövqe tutur. Bu təşkilat siyasi 
sahədə iştirak edən tərəfdaşlar, o cümlədən hökumət yönümlü qruplarla çalışır, 
çünki onun hədəfi demokratik inkişafdır.       
 
Birləşmiş Ştatların dünyanın hər bir yerində demokratik inkişafa verdiyi dəstək 
bizim dəyərlərimizi əks etdirir, lakin bu həm də praqmatik düşüncələrə əsaslanır. 
Keçmiş Dövlət Katibi Klinton Bakıya olan səfəri zamanı qeyd etdiyi kimi, bizim 
ən yaxın əlaqələrimiz vətəndaşlarının insan hüquqlarına geniş şəkildə hörmət edən 

demokratik dövlətlərdir. Biz dünyanın müxtəlif yerlərində qarşılaşdığımız 
çətinliklərin öhdəsindən gəlmək üçün güclü tərəfdaşlarımızın olmasını istəyirik və 
buna ehtiyacımız vardır və güclü demokratik hökumətlər bizim ən güclü 
tərəfdaşlarımızdır.  
     
Bununla da mən suallar və şərhlər bölməsinə keçmək istərdim, və hər hansı digər 
mövzu haqqında da müzakirə edə bilərik.  

